
RABHADH AN BHOIRD EORPAIGH UM RIOSCA SISTÉAMACH

an 25 Meitheamh 2026 

maidir le cibear-rioscaí sistéamacha a eascraíonn as samhlacha ceannródaíocha intleachta saorga 

(BERS/2026/3) 

(C/2026/3795)

TÁ BORD GINEARÁLTA AN BHOIRD EORPAIGH UM RIOSCA SISTÉAMACH,

Ag féachaint don Chonradh ar Fheidhmiú an Aontais Eorpaigh,

Ag féachaint don Chomhaontú ar an Limistéar Eorpach Eacnamaíoch (1), agus go háirithe Iarscríbhinn IX de,

Ag féachaint do Rialachán (AE) Uimh. 1092/2010 ó Pharlaimint na hEorpa agus ón gComhairle an 24 Samhain 2010 
maidir le formhaoirseacht macrastuamachta an Aontais Eorpaigh ar an gcóras airgeadais lena mbunaítear Bord Eorpach 
um Riosca Sistéamach (2), agus go háirithe Airteagal 3(2), pointe (c), agus Airteagail 16 agus 18 de,

Ag féachaint do Chinneadh BERS/2011/1 ón mBord Eorpach um Riosca Sistéamach an 20 Eanáir 2011 lena nglactar 
Rialacha Nós Imeachta an Bhoird Eorpaigh um Riosca Sistéamach (3), agus go háirithe Airteagail 18 go 19 de,

De bharr an mhéid seo a leanas:

(1) D’fhorbair príomhsholáthraithe intleachta saorga (IS) Samhlacha IS Ceannródaíocha (Frontier AI Models, FAIManna), 
atá an-chumasach i réimse na cibearshlándála agus atá in ann cibirionsaithe lán-uathoibrithe a dhéanamh ar chórais 
chasta, lena n-áirítear trí leochaileacht a aimsiú agus trí dhúshaothraithe a fhorbairt agus a armáil, agus ar an gcaoi 
sin timpeallacht na gcibearbhagairtí a athrú ó bhonn.

(2) Tá FAIManna i bhfad níos láidre ag aimsiú bealaí chun cibirionsaithe a dhéanamh ná na samhlacha intleachta saorga a 
bhí ann roimhe seo, agus tá ag éirí níos fearr leo ná samhlacha níos luaithe ó thaobh costais, luais agus cruinnis de, 
rud atá in iomaíocht anois le príomhshaineolaithe daonna.

(3) Tá sé de chumas ag FAIManna bagairt a dhéanamh ar na córais atá mar bhonn taca leis na timpeallachtaí 
teicneolaíochta faisnéise agus cumarsáide (TFC) ar a bhfuil bonneagar airgeadais ag brath, rud a mhéadaíonn 
dóchúlacht agus déine cibirtheagmhas a bhfuil tionchar sistéamach acu.

(4) Tá sé léirithe ag FAIManna go bhfuil sé de chumas acu leochaileachtaí a aimsiú agus dúshaothraithe núíosacha a 
chumadh, agus ar an gcaoi sin mórchórais oibriúcháin agus bogearraí a úsáidtear i mbeagnach gach timpeallacht 
TFC de chuid na n-eagraíochtaí a nochtadh don riosca cibirionsaithe.

(5) Go stairiúil, níor aimsíodh na leochaileachtaí sin ach go hannamh agus ba iad taighdeoirí slándála a tháinig orthu den 
chuid is mó, rud a fhágann gur féidir feabhsúchán spriocdhírithe a dhéanamh. Sna cásanna sin, is minic a thugtar 
tráthchlár caighdeánaithe do sholáthraithe bogearraí — 90 lá de ghnáth — chun an leochaileacht a phaisteáil sula 
nochtar go poiblí í. Mar sin féin, is dócha go méadóidh FAIManna líon na leochaileachtaí a aimsítear.

(6) Tá na cleachtais phaisteála atá ann faoi láthair sa chóras airgeadais frithghníomhach den chuid is mó, ag brath ar 
nuashonruithe tréimhsiúla agus ar fhreagairtí ad hoc ar leochaileachtaí atá nochta. Oibríonn an cur chuige sin i 
dtimpeallacht bhagartha ina bhfágann an tréimhse ama a bhíonn i gceist gur féidir aimsiú leochaileachta a bheith 
inláimhsithe i gcónaí. Mar sin féin, le méadú ar líon na leochaileachtaí, d’fhéadfadh sé nach leor na cleachtais atá ann 
faoi láthair chun athléimneacht oibríochtúil a choinneáil ar bun.

(7) Leis an méadú sin ar líon na leochaileachtaí, nochtar na próisis phaisteála atá ann faoi láthair do ró-ualú freisin, ós rud 
é go dtugann siad tús áite do bhearta feabhsúcháin bunaithe ar riosca agus go n-éilítear leo tástáil a dhéanamh ar 
phaistí bogearraí sula gcuirfear chun feidhme iad chun cobhsaíocht oibríochtúil a áirithiú. Má aimsítear an iomarca 
leochaileachtaí a bhfuil tionchar criticiúil acu laistigh de thréimhse ghearr ama ionas go dtiocfaidh méadú suntasach 
ar an líon paistí bogearraí criticiúla is gá, d’fhéadfadh sé go mbeadh ar institiúidí airgeadais cinneadh a dhéanamh 
idir iad féin a fhágáil neamhchosanta ar chibir-rioscaí suntasacha, nó na ceanglais tástála paiste a laghdú agus, ar an 
gcaoi sin, baol a chruthú go dtarlódh teagmhais oibríochtúla agus éaradh seirbhíse.

Iris Oifigiúil 
an Aontais Eorpaigh 

GA 
Sraith C 

(8) Rinneadh cumadh na ndúshaothruithe armáilte de láimh den chuid is mó roimhe seo agus thóg sé laethanta nó 
seachtainí de shaineolaithe daonna, ach is féidir le FAIManna é a dhéanamh anois laistigh de chúpla nóiméad nó uair 
an chloig. Is ionann sin agus cliseadh maolán ama cosanta, a bhfuil gá leo chun leanúnachas feidhmeanna criticiúla 
agus tábhachtacha a choinneáil ar bun le linn feabhsúcháin.

(9) Le hiomadú na ndúshaothruithe armáilte a chomhfhreagraíonn do leochaileachtaí criticiúla arna gcumhachtú ag IS 
agus leis an laghdú comhfhreagrach ar mhaoláin ama chosanta, tagann méadú mór ar an riosca d’fheidhmeanna 
agus d’institiúidí criticiúla nó tábhachtacha aonair. Má thagann rioscaí den sórt sin chun cinn go comhuaineach ar 
fud na bhfeidhmeanna agus na n-institiúidí sin, d’fhéadfadh méadú buan ar chibir-riosca sistéamach a bheith mar 
thoradh air sin, ar cibir-riosca é nach bhfuil aon chreat maolaithe iomlán éifeachtach ar fáil ina leith faoi láthair. Mar 
gheall ar an idirnascacht láidir laistigh d’earnáil airgeadais an Aontais, agus idir an earnáil sin agus earnálacha agus 
dlínsí eile, tá riosca córasach ag baint leis an staid sin agus d’fhéadfadh sé leochaileachtaí sistéamacha a chruthú.

(10) Ina theannta sin, níl FAIManna á bhforbairt faoi láthair ach ag líon beag soláthraithe IS, agus tá imní curtha in iúl ag 
roinnt acu go bhféadfadh FAIManna atá ar na bacáin a bheith róchumhachtach chun go mbeadh rochtain phoiblí 
neamhshrianta orthu.

(11) Tá an intleacht shaorga á húsáid cheana féin ag gníomhaithe mailíseacha chun cibirionsaithe a fheabhsú. Is dócha go 
bhfaighidh na gníomhaithe sin ar deireadh, cibé acu trí sceitheadh, goid, forbairt neamhspleách, nó rochtain oscailte, 
samhlacha intleachta saorga a bhfuil cumais acu atá inchomparáide leis na cumais a úsáidtear faoi láthair i 
suíomhanna cosanta rialaithe.

(12) Cé go bhféadfadh FAIManna méadú suntasach a dhéanamh ar chumais ionsaitheacha agus ar an dóchúlacht go 
dtarlódh cibirionsaithe sofaisticiúla, neartóidh siad cumais chosanta freisin, go háirithe maidir le haimsiú 
leochaileachta, comhghaolú sonraí agus gníomhaíocht feabhais ag institiúidí aonair. Mar sin féin, sa ghearrthéarma 
agus sa mheántéarma, is dócha gur mó an méadú ar luas, ar scála agus ar chruinneas na gcumas ionsaitheach ná na 
buntáistí.

(13) Mar gheall ar fhorbairt thapa FAIManna, is gá aghaidh a thabhairt gan mhoill ar na rioscaí sainaitheanta don 
chobhsaíocht airgeadais ionas nach dtiocfaidh siad chun cinn nó ar a laghad chun an tionchar a d’fhéadfadh a bheith 
acu a mhaolú. Chun cobhsaíocht airgeadais a áirithiú i margaí airgeadais an Aontais, ba cheart do chomhaltaí uile an 
Bhoird Eorpaigh um Riosca Sistéamach (BERS) breithniú a dhéanamh ar impleachtaí FAIManna ar chumas 
oibríochtúil agus athléimneacht institiúidí airgeadais i gcomhthéacs a ngníomhaíochtaí beartais macrastuamachta 
agus micreastuamachta. Tá an méid sin gan dochar do shainorduithe beartais airgeadaíochta na mbanc ceannais san 
Aontas. Mar shampla, agus i measc thionscnaimh reatha na n-údarás eile, d’iarr BCE, ina ról mar mhaoirseoir 
baincéireachta, ar na hinstitiúidí suntasacha measúnú a dhéanamh gan mhoill ar thionchar thimpeallacht na 
bagartha atá ag síorathrú, agus plean gníomhaíochta cuimsitheach a fhorbairt faoin 31 Deireadh Fómhair 2026 ina 
leagfar amach bearta nithiúla atá dírithe ar aghaidh a thabhairt ar na rioscaí sin (4).

(14) De réir mar a théann teicneolaíocht na hintleachta saorga i méid, tá sé tábhachtach a áirithiú go mbeidh an bonneagar 
criticiúil uile, agus go háirithe institiúidí airgeadais, ullamh chun aghaidh a thabhairt ar chibirionsaithe arna 
gcumhachtú ag FAIManna, agus ullmhúcháin thráthúla iomchuí a dhéanamh. Mar sin féin, níor leor iarrachtaí 
cosanta den sórt sin ó eintitis aonair. Chun freagairt éifeachtach agus maolú riosca a bhaint amach, tá gá le freagra 
comhordaithe lena mbeidh baint ag na páirtithe uile dá ndéantar difear, lena n-áirítear soláthraithe intleachta saorga, 
soláthraithe bogearraí, gnólachtaí slándála, cothabhálaithe foinse oscailte, institiúidí airgeadais, agus údaráis ar an 
leibhéal náisiúnta agus ar leibhéal an Aontais araon.

(15) Agus aghaidh á tabhairt ar na saincheisteanna thuas, tá sé tábhachtach creataí dlíthiúla agus beartais ábhartha de 
chuid an Aontais a mheabhrú, go háirithe Rialachán (AE) 2022/2554 ó Pharlaimint na hEorpa agus ón 
gComhairle (5), Rialachán (AE) 2024/1689 ó Pharlaimint na hEorpa agus ón gComhairle (6), Rialachán 
(AE) 2024/2847 ó Pharlaimint na hEorpa agus ón gComhairle (7) agus Moladh ón mBord Eorpach um Riosca 
Sistéamach (BERS/2021/17) (8).

(4) Tá an litir a seoladh chuig institiúidí suntasacha ar fáil ar shuíomh gréasáin Maoirseachta Baincéireachta BCE ag 
www.bankingsupervision.europa.eu.

(5) Rialachán (AE) 2022/2554 ó Pharlaimint na hEorpa agus ón gComhairle an 14 Nollaig 2022 maidir le hathléimneacht dhigiteach 
oibríochtúil don earnáil airgeadais agus lena leasaítear Rialacháin (CE) Uimh. 1060/2009, (AE) Uimh. 648/2012, 
(AE) Uimh. 600/2014, (AE) Uimh. 909/2014 agus (AE) 2016/1011 (IO L 333, 27.12.2022, lch. 1), ELI: http://data.europa.eu/eli/reg/ 
2022/2554/oj).

(6) Rialachán (AE) 2024/1689 ó Pharlaimint na hEorpa agus ón gComhairle an 13 Meitheamh 2024 lena leagtar síos rialacha 
comhchuibhithe maidir leis an intleacht shaorga agus lena leasaítear Rialacháin (CE) Uimh. 300/2008, (AE) Uimh. 167/2013, 
(AE) Uimh. 168/2013, (AE) 2018/858, (AE) 2018/1139 agus (AE) 2019/2144 agus Treoracha 2014/90/AE, (AE) 2016/797 agus 
(AE) 2020/1828 (an Gníomh um an Intleacht Shaorga) (IO L, 2024/1689, 12.7.2024, ELI: http://data.europa.eu/eli/reg/2024/ 
1689/oj).

(7) Rialachán (AE) 2024/2847 ó Pharlaimint na hEorpa agus ón gComhairle an 23 Deireadh Fómhair 2024 maidir le ceanglais 
chothrománacha chibearshlándála le haghaidh táirgí ag a bhfuil eilimintí digiteacha agus lena leasaítear Rialacháin 
(AE) Uimh. 168/2013 agus (AE) 2019/1020 agus Treoir (AE) 2020/1828 (an Gníomh um Chibear-Athléimneacht) (IO L, 2024/2847, 
20.11.2024, ELI:

(8) Moladh ón mBord Eorpach um Riosca Sistéamach an 2 Nollaig 2021 maidir le creat comhordaithe uile-Eorpach le haghaidh 
cibirtheagmhais shistéamacha d’údaráis ábhartha (BERS/2021/17) (IO C 134, 25.3.2022, lch. 1).



(16) Le Rialachán (AE) 2022/2554, soláthraítear creat cuimsitheach d’institiúidí airgeadais chun rioscaí TFC, lena n-áirítear 
rioscaí a eascraíonn as cibirionsaithe, a shainaithint, a bhainistiú, faireachán a dhéanamh orthu agus chun iad a 
mhaolú. I bhfianaise idirnascthacht na hearnála airgeadais agus a spleáchais ar chórais TFC agus ar sholáthraithe 
seirbhíse tríú páirtí, d’fhéadfadh impleachtaí sistéamacha suntasacha a bheith ag cibirionsaí rathúil a dhéanann difear 
d’institiúid airgeadais amháin nó níos mó nó dá soláthraithe seirbhíse criticiúla. Ba cheart do na húdaráis 
mhaoirseachta airgeadais tosaíocht iomchuí a thabhairt do ghníomhaíochtaí maoirseachta sa réimse seo, ag 
féachaint don tionchar a d’fhéadfadh a bheith ag cibirionsaithe den sórt sin ar chobhsaíocht, sláine agus iontaofacht 
an chórais airgeadais, agus don díobháil oibríochtúil, airgeadais agus tomhaltóra a d’fhéadfadh a bheith mar thoradh 
orthu.

(17) Le Rialachán (AE) 2024/1689 bunaítear rialacha comhchuibhithe maidir le córais intleachta saorga agus samhlacha 
intleachta saorga ilchuspóireacha a chur ar an margadh, a chur i mbun seirbhíse agus a úsáid san Aontas, lena 
n-áirítear, in imthosca áirithe, córais agus samhlacha arna soláthar ag soláthraithe intleachta saorga atá bunaithe i 
dtríú tíortha ina n-úsáidtear an t-aschur a tháirgtear leis an gcóras intleachta saorga san Aontas, nó ina ndéantar 
samhail intleachta saorga a chomhtháthú i gcóras a chuirtear ar mhargadh an Aontais. Déantar foráil sa Rialachán 
seo freisin maidir le rialacha sonracha, lena n-áirítear córas rialála níos déine, le haghaidh samhlacha a aicmítear mar 
shamhlacha intleachta saorga ilchuspóireacha lena mbaineann riosca sistéamach.

(18) Le Rialachán (AE) 2024/2847, tugtar isteach ceanglais éigeantacha chibearshlándála le haghaidh monaróirí lena 
gcumhdaítear pleanáil, dearadh, forbairt agus cothabháil táirgí crua-earraí agus bogearraí ag a bhfuil eilimintí 
digiteacha a chuirtear ar mhargadh an Aontais. Ceanglaítear leis freisin ar mhonaróirí leochaileachtaí a láimhseáil le 
linn shaolré a dtáirgí. A luaithe a bheidh siad infheidhme go hiomlán i mí na Nollag 2027, beidh ar eintitis airgeadais 
a chuireann táirgí den sórt sin ar mhargadh an Aontais a áirithiú freisin go gcomhlíonann na táirgí sin na 
ceanglais sin.

(19) I Moladh BERS/2021/17, moladh go ndéanfadh na hÚdaráis Mhaoirseachta Eorpacha (ÚMEnna), i gcomhpháirt tríd 
an gComhchoiste agus in éineacht leis an mBanc Ceannais Eorpach (BCE), BERS agus na húdaráis náisiúnta ábhartha, 
freagairt chomhordaithe éifeachtach ar leibhéal an Aontais a fhorbairt i gcás cibirtheagmhas mór trasteorann nó 
bagairt ghaolmhar a bhféadfadh tionchar sistéamach a bheith aici ar earnáil airgeadais an Aontais. Is é an toradh a 
bhí air sin gur bunaíodh an Creat Comhordaithe uile-Eorpach um Chibirtheagmhais Shistéamacha (EU-SCICF), lena 
gcuirtear ardán luachmhar oibríochtúil ar fáil le haghaidh malartú faisnéise agus comhordú i measc na n-údarás 
airgeadais.

(20) I bhfianaise an mhéid sin, glacann BERS leis seo rabhadh de chineál ginearálta lena dtugtar aghaidh ar na rioscaí 
suntasacha don chobhsaíocht airgeadais a mhéadaítear le forbairt FAIManna. Cuirtear san áireamh sa rabhadh an 
obair anailíseach sa nóta ó BERS Addressing Frontier AI Models with cyber capabilities from a financial stability 
perspective [Aghaidh a thabhairt ar Mhúnlaí IS Ceannródaíocha ag a bhfuil cibearchumais ó thaobh cobhsaíocht 
airgeadais de] a foilsíodh i mí an Mheithimh 2026 (9),

TAR ÉIS AN RABHADH SEO A GHLACADH:

ROINN 1

Rabhadh

Timpeallacht riosca nua

Le forbairt thapa na Samhlacha IS Ceannródaíocha (Frontier AI Models, FAIManna) le cibearchumas, déantar athruithe 
ábhartha ar an timpeallacht riosca do chóras airgeadais an Aontais. Léiríonn an fhianaise atá ann faoi láthair go bhfuil 
FAIManna in ann leochaileachtaí a aimsiú, dúshaothruithe a oibríonn a ghiniúint agus cibirionsaithe iomlána a dhéanamh 
go neamhspleách ar luas, ar scála agus ar leibhéal cruinnis atá i bhfad níos mó ná samhlacha intleachta saorga roimhe seo. 
Is aistriú paraidíme é sin i réimse na cibearshlándála agus pointe athchasaidh ó thaobh cumas intleachta saorga de.

Measann BERS gur foinse rioscaí sistéamacha don chóras airgeadais iad na forbairtí sin, a d’fhéadfadh éifeachtaí díobhálacha 
suntasacha a chruthú ar an gcibearshlándáil trí aimsiú leochaileachta luathaithe, laghdú ar an am atá ar fáil le haghaidh 
freagartha agus cosaint éifeachtach, scála agus sofaisticiúlacht mhéadaithe cibirionsaithe, agus spleáchais nua agus rioscaí 
comhchruinnithe nua a thabhairt isteach laistigh den chóras airgeadais. Cé go n-aithníonn BERS na cumais chosanta 
neartaithe a chuirfidh FAIManna ar fáil d’institiúidí airgeadais, is dócha go dtiocfaidh na cumais sin chun cinn de réir a 
chéile sna blianta beaga amach romhainn, rud a chuirfidh de cheangal ar institiúidí airgeadais oibriú trí idirthréimhse arb é 
is príomhthréith di riosca ardaithe, éiginnteacht ard agus tírdhreach teicneolaíoch atá ag athrú go tapa. I bhfianaise nádúr 
an-digitithe agus idirnasctha an chórais airgeadais, d’fhéadfadh éifeachtaí díobhálacha den sórt sin ar an gcibearshlándáil 
forleathadh go tapa, rud a dhéanfadh difear d’fheidhmeanna criticiúla agus tábhachtacha ar fud na n-institiúidí airgeadais, 
as a dtiocfadh suaitheadh sistéamach agus caillteanas muiníne sa chóras airgeadais ar deireadh.

(9) Ar fáil ar shuíomh gréasáin BCE ag www.ecb.europa.eu.



Méadaíonn na FAIManna atá ag teacht chun cinn an riosca bunúsach TFC, rud a fhágann go lagaítear athléimneacht 
oibríochtúil ar fud na hearnála airgeadais, go háirithe i gceithre réimse: (a) am, lena n-áirítear an cumas córais chasta a 
phaisteáil go tapa gan teip oibríochtúil a chruthú, agus cliseadh maolán ama cosantach idir aimsiú leochaileachta agus 
armáil na ndúshaothraithe á chur san áireamh; (b) cumas na gcosantóirí, lena n-áirítear a gcumas tástáil slándála 
uathoibrithe agus láimhe le cúnamh ó FAIM a dhéanamh, chomh maith lena gcumas bagairtí a eascraíonn as úsáid FAIM 
sáraíochta a chosaint, a bhrath agus freagairt dóibh; (c) comhchruinniú, lena n-áirítear spleáchais ar líon teoranta 
soláthraithe intleachta saorga, atá ag brath ar sholáthraithe néalríomhaireachta, ar chomhpháirteanna foinse oscailte agus 
ar bhogearraí eile a úsáidtear go forleathan; agus (d) cumas na n-údarás, lena n-áirítear a gcalabrú ionchas, tástáil struis 
agus bearta ullmhachta i gcomhréir le forbairt FAIManna, ionas nach mbeidh teipeanna oibríochtúla ina gcúis le 
héagobhsaíocht níos leithne. Thairis sin, tá sé dúshlánach infheictheacht chur in úsáid IS a bhunú agus a choinneáil ar bun 
laistigh d’aon institiúid airgeadais — lena n-áirítear tuiscint iomlán a fháil ar an áit agus ar an gcaoi a n-úsáidtear IS — agus 
é á chur san áireamh go n-úsáidtear é i gcomhéadain custaiméirí, i ngníomhairí inmheánacha, i bpróisis ghnó, agus i 
gcomhtháthú le tríú páirtithe.

Measúnú sistéamach

D’fhéadfadh na forbairtí a shainaithnítear athrú ábhartha a dhéanamh ar scála agus ar struchtúr an chibear-riosca, rud a 
mhéadódh rioscaí díreacha agus indíreacha araon don chobhsaíocht airgeadais. D’fhéadfadh cumais FAIM na creataí 
athléimneachta atá ann cheana a chur faoi bhrú suntasach, go háirithe má bhíonn teagmhais forleathan agus má 
tharlaíonn siad ag an am céanna. D’fhéadfadh teagmhais leathnú go tapa freisin ar fud institiúidí airgeadais agus margaí 
airgeadais má dhéantar difear do sholáthraithe criticiúla tríú páirtí, d’éiceachórais theicneolaíocha chomhroinnte, nó do 
chomhpháirteanna foinse oscailte a úsáidtear go forleathan, rud a mhéadaíonn an riosca go mbeidh suaitheadh gaolmhar 
ann a mbeidh impleachtaí sistéamacha aige.

Athraíonn FAIManna trí fhoinse neamhshiméadrachta san earnáil airgeadais: an chéad cheann idir dlínsí, an dara ceann idir 
cosantóirí agus ionsaitheoirí, agus an tríú ceann idir institiúidí airgeadais a bhfuil acmhainní níos fearr acu agus iad siúd 
nach bhfuil na hacmhainní céanna acu.

Ar an gcéad dul síos, fágann comhchruinniú geografach reatha na bpríomhsholáthraithe intleachta saorga lasmuigh den 
Aontas go bhfuil an tAontas neamhchosanta ar spleáchas straitéiseach agus ar riosca geopholaitiúil. Chun an t-eolas agus 
an neamhshiméadracht theicneolaíoch idir dlínsí a mhaolú, is gá bearta a ghlacadh chun rochtain leordhóthanach 
chomhréireach ar FAIManna nuafhorbartha a éascú don Aontas agus dá Bhallstáit. Ba cheart bearta den sórt sin a bheith 
tráthúil, comhleanúnach agus éifeachtúil, ó thaobh beartais agus cur chun feidhme de araon, agus ba cheart earnálacha 
airgeadais éagsúla an Aontais a chur san áireamh go leordhóthanach leo, agus tairbhe á baint acu as saineolas na ÚMEanna 
chomhfhreagracha. Leis sin, ní hamháin go maolófar neamhshiméadracht idir an tAontas agus dlínsí tríú tír ach maolófar 
freisin neamhshiméadracht idir institiúidí airgeadais atá bunaithe i mBallstáit éagsúla, lena gcaomhnófar cothrom 
iomaíochta laistigh den Aontas agus lasmuigh de agus lena n-íoslaghdófar an riosca sistéamach. Chuirfeadh socruithe lena 
n-éascaítear rochtain ar FAIManna do chatagóirí áirithe institiúidí nó i ndlínsí roghnaithe amháin le hilroinnt an 
mhargaidh aonair airgeadais, rud a laghdódh a leachtacht agus a dhoimhneacht.

Ar an dara dul síos, a mhéid a bhaineann leis an neamhshiméadracht idir ionsaitheoirí agus cosantóirí, laghdaíonn 
FAIManna an praghas iontrála d’ionsaitheoirí. Is dócha go mbeidh gníomhaithe bagartha ag brath níos mó agus níos mó ar 
FAIManna chun na codanna d’oibríochtaí ionsaitheacha atá níos casta go teicniúil agus níos déine ó thaobh saothair de a 
dhéanamh, rud a laghdóidh costais. Os a choinne sin, tá cosantóirí srianta ag ceanglais oibríochtúla, spleáchais agus 
oibleagáidí rialála, rud a chuireann teorainn leis an éifeacht agus leis an scála ar féidir leo tairbhe a bhaint as FAIManna sa 
ghearrthéarma agus sa mheántéarma, rud a éilíonn tréimhsí níos faide ar deireadh chun dul in oiriúint dóibh.

Ar an tríú dul síos, tá difríochtaí ann maidir leis an gcaoi a gcuirtear acmhainní ar fáil d’institiúidí airgeadais agus maidir leis 
an gcaoi a bhfuil siad in ann dul i ngleic leis na dúshláin a bhaineann le FAIManna. D’fhéadfadh na difríochtaí sin a bheith 
ann mar gheall ar chostais atá seasta seachas scálaithe, mar gheall ar shrianta acmhainní, agus mar gheall ar rochtain 
theoranta ar speisialtóirí. I gcás ina bhfuil neamhshiméadracht sa chumas dul i ngleic leis na dúshláin sin, d’fhéadfadh an 
nasc is laige sa slabhra difear a dhéanamh do chobhsaíocht an chórais.

Impleachtaí

Tá sé ríthábhachtach a áirithiú go leanfaidh córais íocaíochta agus socraíochta a bhfuil tábhacht shistéamach ag baint leo 
agus bonneagair an mhargaidh airgeadais de bheith cosanta ar leochaileachtaí a eascraíonn as úsáid agus forbairt FAIM. Ba 
cheart d’oibreoirí poiblí agus príobháideacha athbhreithniú agus nuashonrú críochnúil a dhéanamh ar a gcreataí 
cibearshlándála chun leochaileachtaí den sórt sin a chur san áireamh. Ba cheart do na húdaráis atá i gceannas ar 
mhaoirseacht nó ar fhormhaoirseacht bearta a ghlacadh chun a áirithiú go ndéanfar córais a chosaint go leordhóthanach. 
Ba cheart leanúint den chomhar idir údaráis agus institiúidí airgeadais príobháideacha nuair is gá chun slándáil agus 
athléimneacht chóras airgeadais an Aontais a mhéadú.

Ina thuarascáil in 2020 maidir le cibear-riosca sistéamach (10), shainaithin BERS luas, scála agus rún urchóideach 
cibearbhagairtí mar fhoinsí féideartha iomadaithe riosca shistéamaigh. Ba cheart do na húdaráis a bheith ar an eolas, cé gur 
foinse nua iomadaithe iad FAIManna, méadaíonn siad na foinsí a sainaithníodh roimhe sin freisin, agus ba cheart dóibh an 
léargas sin a chomhtháthú ina ngníomhaíocht bheartais. I bhfianaise na rioscaí cobhsaíochta airgeadais uile a eascraíonn as 
neamhchosaint oibríochtúil ar chibear-riosca san earnáil airgeadais, tá sé tábhachtach a áirithiú go léireofar na hábhair imní 
a shainaithnítear sa Rabhadh seo san obair mhaoirseachta agus formhaoirseachta agus sna seasaimh bheartais arna 
nglacadh ag na húdaráis ábhartha, laistigh dá sainorduithe faoi seach.

Ba cheart d’údaráis ábhartha, laistigh dá n-inniúlachtaí faoi seach agus go sonrach faoin gcreat a bhunaítear le Rialachán 
(AE) 2022/2554, a bheith ar an eolas faoi thrí fhoinse neamhshiméadrachta a luadh roimhe seo a thug FAIManna isteach 
san earnáil airgeadais. Chun na neamhshiméadrachtaí sin a laghdú, ba cheart socruithe comhair agus comhordú earnála a 
mheas in éineacht leis na creataí tástála atá ann cheana (11). Ba cheart d’údaráis airgeadais a áirithiú freisin go bhfuil boird 
na n-institiúidí airgeadais príobháideacha tiomanta go hiomlán do chibear-rioscaí faoi thionchar FAIM a mhaolú, go bhfuil 
creataí soiléire rialachais agus cuntasachta i bhfeidhm, agus go ndéantar freagairtí tráthúla a phleanáil go leordhóthanach, 
mar aon le hinfheistíochtaí inmheánacha comhfhreagracha.

D’fhéadfadh roinnt forbairtí féideartha a breithníodh sa Rabhadh seo — cibé acu an tionchar sistéamach, an riosca 
geopholaitiúil, nó an chothromaíocht athraithe idir ionsaitheoirí agus cosantóirí — tionchar a imirt ar fheidhmiú an 
chórais airgeadais agus ar an muinín as. Chun measúnú leanúnach a dhéanamh orthu sin, breithneoidh BERS an gá 
forbairtí den sórt sin a léiriú i measúnuithe riosca, i gcreataí tástála, agus in ionchais mhaoirseachta, agus i bhforbairt 
cásanna amach anseo. Déanfaidh BERS faireachán freisin ar úsáid agus ar fhorbairt FAIManna agus ar a dtionchar ar an 
earnáil airgeadais ó thaobh riosca sistéamach de. Thairis sin, déanfaidh BERS athmheasúnú ar fhorbairtí i ngach measúnú 
riosca ráithiúil ar leibhéal an Bhoird Ghinearálta agus breithneoidh sé gníomhaíochtaí eile nuair is gá.

ROINN 2

Sainmhínithe:

Chun críocha an Rabhaidh seo, tá feidhm ag na sainmhínithe seo a leanas:

(1) ciallaíonn ‘soláthraí IS’ soláthraí mar a shainmhínítear in Airteagal 3, pointe (3), de Rialachán (AE) 2024/1689;

(2) ciallaíonn ‘Samhlacha IS Ceannródaíocha (Frontier AI Models, FAIManna)’ ardsamhlacha intleachta saorga 
ilchuspóireacha a d’fhéadfadh difear ábhartha a dhéanamh do chibearoibríochtaí ionsaitheacha nó cosanta;

(3) ciallaíonn ‘cibirionsaí’ cibirionsaí mar a shainmhínítear in Airteagal 1 de Rialachán (AE) 2019/796 ón 
gComhairle (12), lena n-áirítear nuair a thagann sé ó laistigh den Aontas;

(4) ciallaíonn ‘leochaileacht’ leochaileacht mar a shainmhínítear in Airteagal 3, pointe (16), de Rialachán 
(AE) 2022/2554;

(5) ciallaíonn ‘dúshaothar’ uirlis, teicníc nó modh a úsáidtear chun leas a bhaint as leochaileacht amháin nó níos mó chun 
rochtain neamhúdaraithe a fháil ar chórais, chun iad a mhodhnú, nó chun cur isteach orthu, nó chun riosca TFC nó 
teagmhais a bhaineann le TFC a spreagadh ar bhealach eile;

(6) ciallaíonn ‘armú’ dúshaothraithe a ullmhú nó a oiriúnú chun gur féidir leochaileachtaí a dhúshaothrú go córasach nó 
go hinscálaithe;

(7) ciallaíonn ‘feidhm chriticiúil nó thábhachtach’ feidhm chriticiúil nó thábhachtach mar a shainmhínítear in 
Airteagal 3, pointe (22), de Rialachán (AE) 2022/2554;

(8) ciallaíonn ‘samhail intleachta saorga ilchuspóireach’ samhail intleachta saorga mar a shainmhínítear in Airteagal 3, 
pointe (63), de Rialachán (AE) 2024/1689;

(9) ciallaíonn ‘samhail intleachta saorga ilchuspóireach lena ngabhann riosca sistéamach’ samhail intleachta saorga 
ilchuspóireach a aicmítear mar shamhail lena ngabhann riosca sistéamach i gcomhréir le hAirteagal 51(1) de 
Rialachán (AE) 2024/1689;

(10) ciallaíonn ‘teagmhas a bhaineann le TFC’ teagmhas mar a shainmhínítear in Airteagal 3, pointe (8), de Rialachán 
(AE) 2022/2554;

(10) Féach Systemic cyber risk, BERS, Feabhra 2020, atá ar fáil ar shuíomh gréasáin BERS ag www.esrb.europa.eu.
(11) E.g. modh na foirne deirge eiticiúla bunaithe ar fhaisnéis faoi bhagairtí (TIBER), tástáil treáite bunaithe ar bhagairtí (TLPT), ardmhodh 

na foirne deirge (ART) agus tástáil struis cibear-athléimneachta (CyRST).
(12) Rialachán (AE) 2019/796 ón gComhairle an 17 Bealtaine 2019 a bhaineann le bearta sriantacha i gcoinne cibirionsaithe lena 

mbagraítear ar an Aontas nó ar a Bhallstáit (IO L 129 I, 17.5.2019, lch. 1, ELI: http://data.europa.eu/eli/reg/2019/796/oj).



(11) ciallaíonn ‘riosca TFC’ riosca mar a shainmhínítear in Airteagal 3, pointe (5), de Rialachán (AE) 2022/2554;

(12) ciallaíonn ‘athléimneacht oibríochtúil’ athléimneacht dhigiteach oibríochtúil mar a shainmhínítear in Airteagal 3, 
pointe (1), de Rialachán (AE) 2022/2554.

Arna dhéanamh in Frankfurt am Main an 25 Meitheamh 2026.

Ceann Rúnaíocht BERS,

Ar son Bhord Ginearálta BERS

Francesco MAZZAFERRO

